
ՆԵՐԱԾՈՒԹՅՈՒՆ

Սյունիքի մարզի զարգացման քաղաքականության ընդհանուր նպատակը մարզի տնտեսական և սոցիալական, տարածքային համաչափ և կայուն զարգացման խթանումն է՝ հաշվի առնելով առանձին համայնքների կարիքներն ու ռեսուրսները: Սյունիքի մարզի 2018թ. գործունեության ծրագիրը կազմվել է ՀՀ կառավարության 2017 թվականի հուլիսի 6-ի N 29-Ն արձանագրային որոշմամբ հաստատված ՀՀ Սյունիքի մարզի 2017-2025 թվականների զարգացման ռազմավարության (ՄԶՌ) հիման վրա: 2018թ. գործունեության  ծրագրում ներառված են մեր երկրի տնտեսության մեջ և սոցիալական ոլորտում իրականացվող բարեփոխումների միտումները և կենսական նշանակություն ունեցող խնդիրների լուծման ուղղությամբ տարվող աշխատանքներն ու ՀՀ կառավարության` մարզերում  դրական զարգացումներ ապահովելու ծրագրային մոտեցումներն ու դիրքորոշումները:
      Ծրագիրը նպաստելու է մարզի զարգացման ռազմավարությամբ սահմանված նպատակների և գերակայությունների իրականացմանը: Տարեկան ծրագրում ներկայացված  են 2018թ. մարզում նախատեսված միջոցառումները և  ֆինանսական ներդրումների ծավալներն ու ուղղությունները: 
Գործունեության ծրագիրը կազմված է 2018 թվականի համար` Հայաստանի Հանրապետության 2018 թվականի հաստատված պետական բյուջեի և ՀՀ Սյունիքի մարզի տարածքային զարգացման ռազմավարության հիմնական նպատակների հիման վրա, ինչպես նաև հաշվի առնելով միջազգային և այլ կազմակերպությունների կողմից Սյունիքի մարզում 2018 թվականին նախատեսվող ներդրումային ծրագրերի վերաբերյալ մարզպետարանին տրամադրված տեղեկատվությունը:

2018թ. գործունեության ծրագիրն  ընդհանուր առմամբ ներառում է մարզի զարգացման ռազմավարական նպատակները, այն է.
 1  մարզի  տնտեսական աճի ապահովում, 

 2. համայնքների համաչափ զարգացում, 

      3. տարածքային և տեղական կառավարման համակարգերի կատարելագործում: 
ՄԶՌ  հիմնական գերակայություններն են.  
1. Դիվերսիֆիկացված արդյունաբերության զարգացում,

2. Գյուղատնտեսության զարգացում  և  արդիականացում,
3. Զբոսաշրջության զարգացում:
ՏԱՊ-ի իրագործման ընթացքում ակնկալվում է 2018 թվականի կտրվածքով ստանալ հետևյալ հիմնական արդյունքները.    

1) Մարզի տնտեսության աճի տեմպերի արագացում և դրա հիման վրա շոշափելի արդյունքների արձանագրում

2) Բնակչության եկամուտների աճ և մարդկային աղքատության կրճատում

3) Բնակչության զբաղվածության աճ և գործազրկության մակարդակի նվազում

4) Արդյունաբերության զարգացում

5) Գյուղատնտեսական արտադրանքի իրացման ծավալների և ապրանքայնության մակարդակի բարձրացում

6) Մարզի բնապահպանական իրավիճակի բարելավում

7) Բնակչությանը տրամադրվող սոցիալական ծառայությունների որակի և մատչելիության աստիճանի էական բարձրացում

8) Մարզային և համայնքային ենթակառուցվածքների զարգացում 

9) Տարածքային կառավարման արդյունավետության բարձրացում

10) Մարզպետարանի կարողությունների ուժեղացում

11) Կառավարման արդյունավետության բարձրացում` օպտիմալ ապակենտրոնացում 

12) Տեղական ինքնակառավարման մարմինների հնարավորությունների և լիազորությունների հիմնավորված ընդարձակում

13) Հանրային կառավարման համակարգում հրապարակայնության, թափանցիկության և հաշվետվողականության սկզբունքների արմատավորում

14) Քաղաքացիական հասարակության մասնակցային գործընթացի ակտիվացում, մարզային և համայնքային գործընթացներին բնակչության իրազեկվածության աստիճանի բարձրացում

I. ԱՂՔԱՏՈՒԹՅԱՆ ԳՆԱՀԱՏՈՒՄԸ ՄԱՐԶՈՒՄ
2018 թվականին նույնպես բնակչության բարեկեցության աճը և աղքատության դեմ ուղղված պայքարը կմնան որպես ՀՀ կառավարության և երկրի քաղաքացիական հասարակության կարևորագույն և հրատապ խնդիրներ: 
ՀՀ Սյունիքի մարզը կնվազեցնի ներքին անհամաչափությունը` 2025թ.-ին 2015թ. համեմատ 5%-ային կետով նվազեցնելով երկարաժամկետ գործազրկության մակարդակը՝ ուշադրություն դարձնելով կանացի գործազրկությանը, և 5%-ային կետով նվազեցնելով աղքատության մակարդակը՝ ուշադրություն դարձնելով հատուկ զարգացման կարիք ունեցող տարածքներին:
2015թ. աղքատության մակարդակը Սյունիքի մարզում կազմել է 24.5%:

ՀՀ Սյունիքի մարզի տարածքային զարգացման ռազմավարությամբ նախատեսված քաղաքականությունների փաթեթն ընդհանուր առմամբ ներառում է մարզի մասշտաբով նախանշված գերակա ուղղություններ, որոնք հիմնականում վերաբերում են կայուն տնտեսական աճի ապահովմանը, հանրային կառավարման բարեփոխումներին, մարդկային զարգացման հիմնախնդիրներին, հանրության մասնակցության ու մոնիտորինգի մեխանիզմների ներդրմանը: ՀՀ Սյունիքի մարզի տարածքային զարգացման ռազմավարությունը, նպատակ է հետապնդում  բացահայտել մարզում  աղքատությունը պայմանավորող  հիմնական գործոնները, մարզի սոցիալ-տնտեսական զարգացման խոչընդոտները և դրանց հիման վրա նախանշել աղքատության հաղթահարման ռազմավարությունն ու համապատասխան միջոցառումները: 2018 թվականին աղքատության խնդիրները Սյունիքի մարզում կշարունակեն որոշակի լուծումներ ստանալ:

ՀՀ Սյունիքի մարզի աղքատության գնահատման վերլուծությունից բխող եզրահանգումների հիման վրա 2018 թվականի համար նախանշվում են մարզի տնտեսության հետևյալ գերակա ոլորտները, որոնց առաջանցիկ զարգացումը էապես կնպաստի եկամտային և մարդկային աղքատության հաղթահարմանը.

1) ՓՄՁ և մասնավոր հատվածի զարգացում

2) Սոցիալական ոլորտի ծառայությունների մատչելիության և որակի բարձրացում

3) Արդյունաբերության և էներգետիկայի զարգացում

4) Գյուղատնտեսության զարգացում

5) Բնապահպանական խնդիրների արդյունավետ լուծում

6) Զբոսաշրջության զարգացում

7) Քաղաքաշինական ծրագրերի իրականացում

8) Մարզային և համայնքային ենթակառուցվածքների կառուցում, բարելավում

9) Տարածքային կառավարման և տեղական ինքակառավարման արդյունավետ մեխանիզմների կիրառում

10) Արտակարգ իրավիճակներից բնակչության և տարածքների արդյունավետ պաշտպանություն: 

II. ԱՐԴՅՈՒՆԱԲԵՐՈՒԹՅՈՒՆ, ՓՄՁ ԵՎ ՄԱՍՆԱՎՈՐ ՀԱՏՎԱԾ

ՀՀ Սյունիքի մարզում արդյունաբերության և էներգետիկայի բնագավառում 2018 թվականին նախատեսվում է ստեղծել նոր ձեռնարկություններ` մարզի հիդրոէներգետիկ պոտենցիալի օգտագործմամբ, փոքր ՀԷԿ-եր կառուցելով և շահագործելով, հանքագործական արդյունաբերության զարգացմամբ, ինչպես նաև տեղական հումքի վերամշակման, սննդի արտադրության և մարզի թեթև արդյունաբերության (առկա պոտենցիալի օգտագործմամբ) ձեռնարկություններ վերաբացելով:

Փոքր և միջին ձեռնարկատիրության, ինչպես նաև մասնավոր հատվածի զարգացումը  մարզում աղքատության կրճատման և տնտեսական զարգացման ամենակարևոր ուղղություններից մեկն է: Այս կապակցությամբ մարզում 2018թ. իրականացվող աշխատանքներն ըստ առանձին ուղղությունների և աջակցության ծրագրերի հետևյալն է.

1) Աջակցություն մարզի ՓՄՁ պետական աջակցության տարեկան ծրագրերի իրականացմանը
2) Սկսնակ գործարարների ձեռներեցությանն աջակցություն

3) ՓՄՁ սուբյեկտների կողմից թողարկվող արտադրանքի (մատուցվող ծառայությունների) շուկաներ առաջմղմանն աջակցություն

4) ՓՄՁ սուբյեկտներին գործարար տեղեկատվական և խորհրդատվական աջակցություն

5) Ուսուցողական աջակցության  ծրագիր:
Այս նպատակներին հասնելու համար կարևորվում է ՓՄՁ ԶԱԿ-ի Սյունիքի մարզի ներկայացուցչությունների, մարզպետարանի, մարզի խորհրդի, մարզի տեղական ինքնակառավարման մարմինների անմիջական աջակցությունն ու մասնակցությունը գործընթացին:

Կարևորվում է նաև սկսնակ և գործող ՓՄՁ սուբյեկտներին օրենքներում կատարվող փոփոխությունների, արտաքին տնտեսական գործունեության իրականացման, հոսքագծերի և սարքավորումների ձեռքբերման, նորարարությունների և նոր տեխնոլոգիաների ներդրման, գործընկերների որոնման, ֆինանսական միջոցների ներգրավման և կառավարման, մտավոր սեփականության պաշտպանության, լիցենզավորման, ստանդարտացման, համապատասխանության հավաստման, գործարար և ներդրումային ծրագրերի մշակման, հաշվապահական հաշվառման, մաքսային ձևակերպումների ու հաշվետվությունների ներկայացման ուղղություններով անհրաժեշտ տեղեկատվական և խորհրդատվական աջակցության ցուցաբերումը:

Անհրաժեշտ է  բարձրացնել  գործարար  ակտիվությունը  մարզում  բիզնես  պլանավորման  և  կառավարման  տարածաշրջանային  հատուկ  մոտեցումների  կիրառման  միջոցով`  ներգրավելով  այդ  գործընթացներում  ՏԻՄ-երին  և  համայնքների  գործարար  ներկայացուցիչներին:

2018թ. մարզի  Քաջարան համայնքի Լեռնաձոր բնակավայրում  կսկսի աշխատել ևս մեկ գործարան՝ մոտ 500.000 ԱՄՆ դոլար ներդրումային արժողությամբ տրիկոտաժի ֆաբրիկան, որը ապահովելու է 100 աշխատատեղ, իսկ արտադրանքն արտահանվելու է Ուկրաինա:
2018 թ. Կապանում կսկսվի ևս մեկ տրիկոտաժի ֆաբրիկայի շինարարությունը: Ֆաբրիկայի նախագծային փաստաթղթերն արդեն պատրաստ են: Ներդրումային ծրագրի արժեքն է շուրջ 11 մլն ԱՄՆ դոլար, ստեղծվելիք աշխատատեղերը՝ 600:
Կապանում «Իտալիան Ֆուդ Կորպորեյշն» ՍՊԸ-ի ջանքերով արդեն գործում է իտալական պիցցայի արտադրությամբ զբաղվող արտադրամասը: Կիսաֆաբրիկատ պիցցան պատրաստվելու է տեղական արտադրության մթերքներից և նախապատվությունը տրվելու է Սյունիքի արտադրողներին՝ ապահովելով մուլտիպլիկատիվ էֆեկտ: Գործարանում արդեն ստեղծված են 10 աշխատատեղ, 2018թ. նախատեսվում է ունենալ մոտ 70 աշխատատեղ՝ կախված արտադրության ծավալներից:

Ծրագրի իրականացման համար ներդրվել է շուրջ 500 հազ ԱՄՆ դոլար, սարքավորումները ներկրվել են Իտալիայից:
Օդանավակայանի վերաշահագործման գործընթացներում 2018թ. նախատեսվում է շուրջ 2 մլն ԱՄՆ դոլարի ներդրում, որը հիմնականում իրականացվելու է «Սյունիքի զարգացման և ներդրման» հիմնադրամի և «Զանգեզուրի պղնձամոլիբդենային կոմբինատ» ՓԲԸ միջոցներով: Արդյունքում նախատեսվում է ունենալ 15-25 որակյալ աշխատատեղ:
«Հայհիդրոէներգանախագիծ» ՓԲԸ-ի կողմից ներկայացվել և ՀՀ կառավարության 2017թ. դեկտեմբերի 7-ի նիստի N 51 արձանագրային որոշմամբ հաստատվել է 2018-2025թթ. «Հին Խնձորեսկ» ներդրումային ծրագիրը, որի ընդհանուր արժեքը կազմում է 25-26 մլն ԱՄՆ դոլար, իսկ 2018թ. համար նախատեսված ներդրումները՝ 4.3 մլն ԱՄՆ դոլար, ստեղծվող աշխատատեղերը 2018թ.՝ 100: 
Տաթև և Կապան համայնքներում 2018թ. նախատեսվում է սկսել զիփ-լայն և էքստրիմ զբոսաշրջության  համալիրի շինարարությունը: Ներդրումային ծրագրի արժեքն է շուրջ 1,7 մլն ԱՄՆ դոլար, ստեղծվելիք աշխատատեղերը՝ 130, ընդ որում աշխատանքով ապահովվելու են նաև տարածաշրջանում բնակվող հաշմանդամություն ունեցող անձինք: 2018թ. ներդրումները կկազմեն 1 մլն դոլար, աշխատատեղերը՝ 40:
2018թ. մարզի հիդրոէներգետիկ պոտենցիալի օգտագործմամբ նախատեսվում է ավարտել երկու փոքր ՀԷԿ-ի շինարարական աշխատանքները, որի համար կներդրվի շուրջ 1,8  մլրդ դրամ գումար, կստեղծվեն 20 նոր աշխատատեղեր:
2018թ. մարզում արդյունաբերության, ՓՄՁ և մասնավոր հատվածի ներդրումները կկազմեն շուրջ 44.83 մլրդ դրամ, որից պետական բյուջեի հաշվին՝ 96 մլն դրամ, մասնավոր ներդրողների հաշվին՝ 44.74 մլրդ դրամ: 
Մարզում 2018թ. կստեղծվի 1077 ոչ գյուղատնտեսական աշխատատեղ, որից՝ հանքարդյունաբերության ոլորտում՝ 54, զբոսաշրջության ոլորտում՝ 140, թեթև արդյունաբերության ոլորտում՝ 700, գյուղ. վերամշակման ոլորտում՝ 30, սննդի արդյունաբերության ոլորտում՝ 70, էներգետիկ ոլորտում՝ 20, տրանսպորտի ոլորտում՝ 20, ՓՄՁ՝ 15, սպասարկման ոլորտում՝ 10, թափոնների վերամշակման ոլորտում՝ 18 աշխատատեղ:
III. ԶԲՈՍԱՇՐՋՈՒԹՅՈՒՆ

Շնորհիվ Հայաստանի Հանրապետությունում վարվող պետական քաղաքականության, զբոսաշրջության բնագավառում վերջին տարիներին արձանագրվել է քանակական և որակական աճ: Զգալիորեն զարգացել են ենթակառուցվածքները` ճանապարհները, նոր միջազգային չափանիշներին համապատասխանող օդանավակայանը, հյուրանոցային տնտեսությունը, սննդի ու զվարճանքի օբյեկտները, բարձրացել է մատուցվող ծառայությունների որակը: Զբոսաշրջությունը երկրում արձանագրել է այցելուների թվի կայուն և դինամիկ աճ:

Սյունիքի մարզը այս հարցում ևս դրական տեղաշարժեր է արձանագրում: Մարզում է գտնվում «ՏաԹևեր» հետադարձելի ճոպանուղին, որը կառուցվել է 2010 թ.-ին «Հայաստանի զարգացման նախաձեռնություններ» (IDeA) հիմնադրամի «Տաթևի վերածնունդ» ծրագրի շրջանակում:

Այն ամենաերկար հետադարձելի ճոպանուղին է աշխարհում: Ռեկորդային են ոչ միայն օդուղու երկարությունը՝ 5752 մ., այլև ճոպանուղու կառուցման ժամկետները՝ ընդամենը 10 ամիս։ 

«ՏաԹևեր» ճոպանուղու շահագործման առաջին տարում՝ 2010 թվականին, այն սպասարկել է շուրջ 10 հազար այցելուի, իսկ 2016 թ․վերջի դրությամբ ճոպանուղու ուղևորների թիվը գերազանցել է 505 հազարը: 2017 թվականի հուլիսի 16-ին «ՏաԹևեր» ճոպանուղին սահմանել է ռեկորդային ցուցանիշ՝ մեկ օրում սպասարկելով 1371 ուղևորի։Նախորդ ռեկորդը սահմանվել էր 2014 թվականի հուլիսի 20-ին, երբ ճոպանուղին մեկ օրում սպասարկել էր 1321 ուղևորի:

«Տաթևի վերածնունդ» ծրագրի շնորհիվ Տաթևի տարածաշրջանն արագ տեմպերով դառնում է համաշխարհային կարգի զբոսաշրջային ուղղություն: «Տաթևի դարպասներ», «Մեծ Տաթև», Տաթևի վանքի վերականգնման ծրագիրն ու «Տաթև» ազգային պարկի ստեղծումը հիմք են ծառայում տարածաշրջանի համալիր զարգացման համար։ Տաթև այցելող զբոսաշրջիկների մեծ մասը չի շարունակում ճամփորդությունը դեպի մարզի հարավային հատված, որի պատճառով զբոսաշրջությունը մարզում ունի ոչ համամասնական զարգացվածություն: Զբոսաշրջային հոսքը Տաթևից հարավ հասցնելը և մարզում բոլոր տարածքների զբոսաշրջային զարգացվածության համամասնության ապահովումը հանդիսանում են 2018 թվականին մարզում զբոսաշրջության կարևոր նպատակներից մեկը: Կապան և Գորիս համայնքներում գործող ՀԿ-ների համատեղ ջանքերով կա զբոսաշրջիկների հոսքը դեպի հարավ ապահովելուն ուղղված ծրագիր՝ «Կորուսված մագաղաթների հետքերով»՝ Եվրոպական հանձնաժողովի  ֆինանսավորմամբ: Ծրագրի մեկնարկը կտրվի 2018 թվականի փետրվարին, իրականացնող կողմերն են ՀԿ-ներ Կապանում և Գորիսում և մեկ չեխական ՀԿ:  Ծրագրի տևողությունն է 36 ամիս, ընդհանուր բյուջեն շուրջ 500 հազար եվրո: Ծրագիրը նպատակ ունի զբաղվել տուրիստական գրավչությունների և ծառայությունների զարգացմամբ Գորիսից Կապան ընկած տեղական բնակավայրերում: Այստեղ կմշակվի փոքր գրանտների ծրագրեր, որոնք հնարավորություն կտան գյուղացներին մասնակցել և ստեղծել բարենպաստ պայմաններ զբոսաշրջիկներին ընդունելու համար: Գյուղացիների առանձին խմբերի համար կկազմակերպվեն նաև դասընթացներ և ուսուցողական ու փորձի փոխանակման միջոցառումներ:
2018 թվականին գերմանական KFW բանկի ֆինանսավորմամբ ծավալվող էկո-տարածաշրջանային Պահպանվող տարածքների աջակցման ծրագրի զբոսաշրջության բաղադրիչի միջոցներով հնարավոր կլինի շարունակել հարավային Սյունիքում զբոսաշրջության խթանման համալիր միջոցառումների իրականացումը: Այս ծրագրի հիմնական թիրախը բնության հատուկ պահպանվող տարածքներն են և դրանց զարգացման շնորհիվ էկոտուրիզմի խթանումը Զանգեզուրում: 
«Հայհիդրոէներգանախագիծ» ՓԲԸ-ի կողմից ներկայացվել և ՀՀ կառավարության 2017թ. դեկտեմբերի 7-ի նիստի N 51 արձանագրային որոշմամբ հաստատվել է 2018-2025թթ. «Հին Խնձորեսկ» ներդրումային ծրագիրը, որի գլխավոր նպատակն է 

1. Վերականգնել Սյունիքի մարզի Հին Խնձորեսկ և Հին Գորիս տեղանքների պատմամշակութային արժեքները;

2. Խթանել մարզում զբոսաշրջության հոսքի զգալի մեծացմանը ու բարձրացնել մարզի զբոսաշրջային գրավչությունը՝ կառուցելով ֆունիկուլյոր, ակտիվ հանգստի համալիրներ, վերականգնելով առկա հին եթակառուցվածքները;

3. Գորիս քաղաքը դարձնել մշակութային զբոսաշրջության ակտիվ կենտրոն՝ կառուցելով միջազգային ստանդարտներին համապատասխանող հյուրանոց և կից ենթակառուցվածքներ;

4. Զարգացնել Էկոտուրիզմը;
5. Նպաստել ծրագրում ներառված համայնքների սոցիալ-տնտեսական իրավիճակի բարելավմանը՝ ստեղծելով նոր աշխատատեղեր և նպաստելով տեղաբնակների կողմից գյուղատնտեսական արտադրության զարգացմանը:
Մեղրիում 2018 թվականին նախատեսվում են ազատ տնտեսական գոտու շարունական ընդլայնման, նախատեսվում է առևտրային և զվարճանքի համալիրների ստեղծման  հնարավորությունը, որոնց առկայության շնորհիվ իրանցի զբոսաշրջիկների կացությունը Մեղրիում  կդառնա ավելի իրատեսական: Իրանի հետ զբոսաշրջային փոխհարաբերությունները խթանելու համար նախատեսվում է 2018 թվականին կազմակերպել Կապան-Ջուլֆա կանոնավոր ավտոբուսային երթուղի: 
Տաթև և Կապան համայնքներում 2018թ. նախատեսվում է սկսել զիփ-լայն և էքստրիմ զբոսաշրջության  համալիրի շինարարությունը: Ներդրումային ծրագրի արժեքն է շուրջ 1,7 մլն ԱՄՆ դոլար, ստեղծվելիք աշխատատեղերը՝ 130, ընդ որում աշխատանքով ապահովվելու են նաև տարածաշրջանում բնակվող հաշմանդամություն ունեցող անձինք: 2018թ. ներդրումները կկազմեն 1 մլն դոլար, աշխատատեղերը՝ 40:
Գորիս քաղաքը 2018 թվականի ԱՊՀ մշակութային մայրաքաղաք հռչակվելու առթիվ նախատեսվում են շուրջ 10 միջազգային մակարդակի միջոցառումներ և փառատոններ, այդ թվում` «Ոսկե ծիրան» միջազգային կինոփառատոն, «Արտավազդ» մրցանակաբաշխություն, «Թատերական Սյունիք» հանրապետական փառատոն: Գորիսում նախատեսում ենք նաև առանձին զբոսաշրջային գրավչություն ներկայացնող ծրագրերի մշակում, որոնք կարող են թեմատիկ առնչություն ունենալ մշակութային մայրաքաղաք լինելու հետ: 

Սյունիքում սկսում են աճել նաև «հացուկաց» տեսակի կացարանները, որոնց կեցության արժեքը կազմում է շուրջ 20-30 դոլար, ներառյալ` նախաճաշը: Զբոսաշրջության բուռն շրջանում (ապրիլից հոկտեմբեր ներառյալ) որոշ հյուրանոցներում գները կարող են 10-15%-ով բարձր լինել, քան ձմռանը: Փաստորեն զբոսաշրջությունը Սյունիքում սկսել է զարգանալ, որի շնորհիվ կլուծվեն մի շարք սոցիալական հիմնախնդիրներ (աշխատատեղերի ստեղծում, կենսամակարդակի բարձրացում, շուկայի ընդլայնում և այլն)։
Սյունիքի մարզպետարանը ԵԱՀԿ գրասենյակի աջակցությամբ ձեռք է բերել GIS (Աշխարհագրական երկրատեղեկատվական համակարգ) լիցենզիաներ և 2018 թվականին խոշորացած համայնքների հետ մեկտեղ նախատեսում ենք ստեղծել թվային կառավարման միասնական համակարգ մարզպետարանի և համայքնապետարանների միջև: Հաշվի առնելով Սյունիքի մարզի բնական պոտենցիալը, հարուստ պատմա-մշակույթային ժառանգությունը և վերջին տարիներին օբյեկտիվ պատճառնեով պայմանավորված տուրիստական հոսքերի աճը, նախատեսում ենք օգտագործողների լայն շերտերի համար նախատեսված կիրառական աշխարհատեղեկատվական համակարգի ստեղծում, որը թույլ կտա լուծել հետևյալ խնդիրները՝
· Մարզի բնական և պատմա-մշակույթային հուշարձանների հաշվառում և քարտեզագրում,
· Մարզի տուրիստական սպասարկող հաստատությունների հաշվառում և քարտեզագրում,
· Հին տուրիստական երթուղիների հաշվառում և քարտեզագրում, նորերի պլանավորում և քարտեզագրում, համապատասխան տպագիր տեղեկատուների պատրաստում,
· Տուրիստական հոսքերի վերլուծություն և պլանավորում
· Ստեղծված գեոտվյալների բազայի հիման վրա ստեղծել մարզի երկլեզու առցանց ինտերակտիվ տուրիստական քարտեզ, որը տեղադրված կլինի կամ մարզպետարանի կայքում, կամ առանձին վեբ հասցեում: 
· Կայքը հնարավորություն կտա Սյունիք այցելող զբոսաշրջիկներին ամբողջական ճշգրիտ տեղեկատվություն ստանալ այցելվող տուրիստական օբյեկտի մասին:

2018 թվականին նախատեսում ենք  համախմբել մարզի բոլոր զբոսաշրջության ոլորտում գործունեություն ծավալող կազմակերպություններին և անհատներին համատեղ ծրագրերի իրագործման նպատակով: Պետք է հստակ քայլեր ու ծրագրեր մշակվեն նաև մարզի ողջ տարածքում զբոսաշրջության հավասարչափ զարգացման և Տաթևից դեպի հարավ զբոսաշրջային երթուղու շարունակության ապահովման համար: Մենք ունենք նաև Սյունիքը՝  որպես գրավիչ և բարենպաստ զբոսաշրջային մարզ նկարագրի ամրապնդման և մարկետինգային ծրագրի մշակման ու իրագործման խնդիր, որին ևս պետք է դիտարկել այս տարվա ընթացքում:  

2018 թվականին ոլորտում կիրականացվեն նաև հետևյալ աշխատանքները.
· Շարունակել ակտիվ և արդյունավետ մարքեթինգային քաղաքականության իրականացման միջոցով ՀՀ Սյունիքի մարզի որպես զբոսաշրջության համար բարենպաստ և գրավիչ երկրամասի նկարագրի ձևավորմանն ուղղված միջոցառումները․
· Սփյուռքի հետ կապերի համատեքստում, արտասահմանում գտնվող հայության շրջաններում Սյունիքի զբոսաշրջային գրավչության բարձրացման ուղղությամբ տարվող աշխատանքների իրականացումը

· Համայնքահեն զբոսաշրջության զարգացման խթանումը
· Համագործակցությունը ՓՄՁ զարգացմանն աջակցող կազմակերպությունների միջև:
Ծրագրի իրականացումը հնարավորություն կընձեռի վեր հանել ՓՄՁ զարգացման այլ կարիքներ, որոնք  կհոգան ՓՄՁ Զարգացման ազգային կենտրոնը և այլ դոնոր կազմակերպություններ` նման կլաստերների ստեղծման և զարգացման հետագա ընթացքում: 
Զբոսաշրջությային ենթակառուցվածքների զարգացման բնագավառում 2018թ. ներդրումները կկազմեն 303 մլն դրամ, իսկ ստեղծված աշխատատեղերի  վերաբերյալ տեղեկատվությունը ներկայացված է 1-ին բաժնում:
IV. ԳՅՈՒՂԱՏՆՏԵՍՈՒԹՅՈՒՆ

Մարզում գյուղատնտեսության հողերը կազմում են 305.0 հազ.հա, որից վարելահողեր՝ 43.8 հազ.հա, խոտհարքներ՝ 8.2 հազ.հա, արոտներ՝ 145.9 հազ.հա, բազմամյա տնկարկներ՝ 1.1 հազ.հա, անտառներ՝ 54.8 հազ.հա և այլ հողատեսքեր՝ 108.0 հազ.հա:
Մարզի գյուղատնտեսությունը հիմնականում մասնագիտացած է բուսաբուծության (մասնավորապես՝ հացահատիկային, կերային մշակաբույսերի և կարտոֆիլի արտադրության) և անասնաբուծության  (մասնավորապես խոշոր և մանր եղջերավոր անասունների բուժում) մեջ: 

Մարզի գյուղատնտեսության բնագավառում ներդրումներ են նախատեսված ՀՀ պետական բյուջեով, համայնային բյուջեներով, մարզի զարգացման հիմնադրամի, ինչպես նաև միջազգային և այլ դոնոր կազմակերպությունների միջոցներով: 2018թ-ին նախատեվող միջոցառումները կուղվեն տոհմային ամասնապահական տնտեսությունների, հացահատիկային և կերային մշակաբույսերի սերմնաբուծության զարգացման, ժամանակակից տեխնոլոգիաներով ինտենսիվ այգիների հիմնման, սպանդանոցների, սառնարանային տնտեսությունների ստեղծման գործընթացներին:

2018թ-ին կշարունակվի ՀՀ կառավարության կողմից սուբսիդավորվող վարկերի (3-10 մլն.) տրամադրման գործընթացը, որը հնարավորություն կտա ֆերմերային տնտեսություններին ընդլայնելու արտադրական ծավալները: Կշարունակվի ֆերմերային տնտեսություններին մատուցվող խորհրդատվական ծառայությունների ընդլայնումը, դրանց մատչելիության բարձրացումը և առավել նպատակային ու հասցեավորված օգտագործումը:

2018թ-ին կշարունակվեն գյուղտեխնիկայի վարձակալման սպաարկման կենտրոնների ստեղծման ֆինանսական միջոցների հայթայթումը: Տարվա ընթացքում կավելացվի լիզինգով գյուղտեխնիկայի և գյուղգործիքների ձեռք բերման շահառուների թիվը:

2018թ-ին կշարունակվի ֆերմերային և գյուղացիական տնտեսություններին տրամադրվող ՀՀ կառավարության կողմից սուբսիդավորվող սերմացուների տրամադրումը: 

Պարարտանյութերի մատակարարումը նախատեսվում է կազմակերպել մարզի զարգացման հիմնադրամի միջոցով:

2018թ-ին կավելանա գյուղմթերքների վերամշակող ձեռնարկությունների արտադրական ծավալները ի շնորհիվ պարսկական շուկայի, նախատեսվում է կաթ վերամշակող ձեռնարկություններից մի մասը կարտադրի <Մոցերելա> տեսակի պանիր, որը կօգտագործվի պիցցայի արտադրությունում, իսկ մրգի պահածոները մուրաբայի տեսքով նույնպես կարտահանվի իրանական շուկա:

2018թ-ին մարզում նախատեսվում է 

· ժամանակակից ինտեսիվ տեխնոլոգիաներով հագեցած այգիների հիմնում Մեղրի, Սիսիան և Կապան համայնքներում՝ 45 հա,
· Հակակակտային ցանցերով ցանցապատված այգիներ՝ 45 հա, 
· Կաթիլային ոռոգման համակարգի ներդրում Մեղրի, Սիսիան և Կապան համայնքներում՝ 45 հա, 
· Գյուղատնտեսական տեխնիկայի ֆինանսական վարձակալության՝ լիզինգի պետական աջակցության ծրագրերի շահառուներ՝ 9 շահառու

· Մարզում առկա են 5 սպանդանոցներ, նախատեսում ենք կառուցել ևս 3-ը, ակնկալվող ներդրումները՝ շուրջ 100 մլն դրամ

· Տոհմային տնտեսությունների ավելացում /խոշորի, խոզի և այծի/ - 10 տնտեսություն՝ ակնկալվող ներդրումները՝ շուրջ 100 մլն դրամ

· Մարզում նախատեսվում է կառուցել 6 հատ սառնարանային տնտեսություն՝ Սիսիանում, Գորիսում և Մեղրիում: Ներդրումների կանխատեսվող չափը 100 մլն դրամ է:
2018թ. մարզում գյուղատնտեսության բնագավառում ներդրումները կկազմեն ավելի քան 1.58 մլրդ դրամ, որից մասնավոր ներդրումները՝ 1.2 մլրդ դրամ, գյուղատնտեսական աշխատատեղերի քանակը՝ 500:
V. ԲՆԱՊԱՀՊԱՆՈՒԹՅՈՒՆ
Հայաստանի Հանրապետության շրջակա միջավայրի և բնական ռեսուրսների պահպանության և կառավարման խնդիրները մեծ չափով առկա են նաև Սյունիքի մարզում: Դրանք են` անտառային ռեսուրսների արդյունավետ կառավարումը, կենցաղային աղբի հեռացման և արդյունաբերական վտանգավոր թափոնների կառավարման խնդիրները, ջրային ռեսուրսների արդյունավետ կառավարումը, օգտագործումը, հողերի դեգրադացիայի կանխումը, անապատացմանը նպաստող անտրոպոգեն գործոնների նվազեցումը, մարգագետինների բարելավումը և արդյունավետ օգտագործումը:

Բնապահպանության ոլորտում 2018 թվականին կշարունակվի օրենսդրությամբ ՀՀ Սյունիքի մարզպետին, մարզի համայնքների տեղական ինքնակառավարման մարմիններին և ոլորտի հանրապետական գործադիր ու այլ մարմինների տարածքային ստորաբաժանումներին վերապահված լիազորությունների կատարումը: 

Սյունիքի մարզպետարանի կողմից կապահովվի`

1) մասնակցություն բնության և շրջակա միջավայրի պահպանության պետական ծրագրերի մշակմանը և իր լիազորությունների շրջանակներում մարզի տարածքում դրանց իրականացումը
2) մարզի տարածքում բնապահպանական օրենսդրության կատարման վերահսկումը և խախտման փաստերի վերաբերյալ համապատասխան մարմիններին տեղեկացումը
3) աջակցություն արգելոցների, արգելավայրերի, հատուկ պահպանվող գոտիների պահպանությանը և օգտագործմանը, որսագողության, ապօրինի ձկնորսության, ծառահատումների դեմ կազմակերպվող միջոցառումների իրականացմանը
4) համագործակցություն բնապահպանական խնդիրներ իրականացնող հասարակական կազմակերպությունների, ինչպես նաև քաղաքացիների հետ

5) մարզի վարչական տարածքում անտառային հրդեհների մարման աշխատանքներին մասնագիտացված ծառայություններին, անտառօգտագործողներին եւ բնակչության ներգրավումը:

2018 թվականին կշարունակվի Սյունիքի մարզում բնապահպանական իրավիճակի կառավարումը առկա օրենսդրական և ինստիտուցիոնալ համակարգերի միջոցով:

Հայաստանի հետ Գերմանական ֆինանսական Համագործակցության շրջանակներում Գերմանական KFW բանկի, ՀՀ բնապահպանության նախարարության հետ կնքված համաձայնագրի համաձայն 2010թ. հոկտեմբերի 11-ից մեկնարկել է Զանգեզուր կենսոլորտային համալիրի և շրջակա համայնքների սոցիալ-տնտեսական զարգացման ծրագիրը՝ 8.25 մլն եվրո ընդհանուր գումարով: 

Ոլորտում կկատարվեն նաև հետևյալ աշխատանքները.

1) Կշարունակվեն ուսումնասիրությունները մարզի արդյունաբերա-բնապահպանական համալիր ծրագրի ընդունման և իրականացման վերաբերյալ
2) Կշարունակվի բնօգտագործման և բնապահպանական վճարների գանձումը, այդ ոլորտում վճարման նոր համակարգի կիրառման հնարավորության ուսումնասիրությունը

3) Պոչամբարների և տարբեր պատճառներով լքված և չշահագործվող հանքավայրերի էկոլոգիական իրավիճակի բարելավմանը նպատակաուղղված ռեկուլտիվացիայի ծրագրերի իրականացման խնդիրների ուսումնասիրությունը
4) Բնապահպանական հիմնախնդիրների լուծման մեջ համայնքների մասնակցության ուժեղացումը, դրանց լուծման ուղիների վերաբերյալ տեղական ինքնակառավարման մարմինների իրազեկության բարձրացումը: Մասնավորապես կարևորելով զբոսաշրջության ոլորտի զարգացումը ընդհանուր տնտեսական զարգացման մեջ, անհրաժեշտ է աջակցել համայնքների նախաձեռնություններին` էկոտուրիզմի զարգացման և համապատասխան ենթակառուցվածքների ստեղծման նպատակով

5) Էկոլոգիական կրթության մեջ մարզի կրթական հիմնարկների, հանրակրթական դպրոցների, մարզի բնապահպանական ինստիտուցիոնալ համակարգի ներառումը:

6) բնապահպանական խնդիրների լուծմանը նպաստող մարզի գազամատակարարման ցանցի որոշակի ընդլայնումը 

7) Հողերի որակի և բերրիության չափորոշիչների մշակումը. որակյալ մոնիթորինգի, հողօգտագործման նորմավորման, հաշվառման և վերահսկողության համակարգի ձևավորումը: 
8) Արոտավայրերի և խոտհարքերի ռացիոնալ կառավարման մեխանիզմների մշակումը:
9) Բնապահպանական որոշումների կայացման գործում հասարակության մասնակցության ընդլայնումը

10) Համայնքային անտառկառավարման կիրառման հնարավորության ուսումնասիրումը մարզի անտառամերձ համայնքներում և դրան ուղղված քայլերի ձեռնարկումը
11) Մարզի տարածաշրջաններում որսահանդակների ստեղծմանն ուղղված քայլերի ձեռնարկումը
12) Քաղաքային համայնքներում կեղտաջրերի մաքրման կայանների վերակառուցման հնարավորության ուսումնասիրությունը և համապատասխան քայլերի ձեռնարկումը
13) Կենցաղային կոշտ թափոնների կենտրոնացված աղբավայրերի կառավարման պլանների և վերամշակման համար բիզնես ծրագրերի մշակումը:

Բնապահպանական ծրագրերի իրականացման նպատակով համայնքներին հատկացվող սուբվենցիաների գումարը 2018թ. կազմում է 13.98 մլն դրամ:

VI. ՍՈՑԻԱԼԱԿԱՆ ՈԼՈՐՏ
6.1. ԿՐԹՈՒԹՅՈՒՆ
Սյունիքի մարզի կրթական հաստատությունների կառավարման արդյունավետության և կրթության որակի բարձրացման նպատակով անհրաժեշտ է՝ պահպանելով արդեն իսկ արձանագրված ձեռքբերումները և հաջողությունները, իրականացնել հետևյալ միջոցառումները.


- հանրակրթական ուսումնական հաստատություններն ապահովել համապատասխան բարձրագույն մանկավարժակ որակավորում ունեցող ուսուցիչներով

- հեռավոր գյուղական, սահմանամերձ բնակավայրերում գտնվող դպրոցներում առցանց դասընթացների կազմակերպում՝ ապահովելով տեսակապ աշակերտների և դասը վարողների միջև

- դպրոցի անհատական կայքէջերի բնականոն աշխատանքի ապահովում՝ դպրոցների կառավարման թափանցիկությունը բարձրացնելու նպատակով

- շարունակել իրականացնել մշտադիտարկում Dasaran.am-ի կողմից տրված E-Stat առցանց վիճակագրական գործիքի միջոցով

2018 թվականին շարունակվելու է դպրոցների և նախադպրոցական ուսումնական հաստատությունների վերանորոգման, տեխնիկական վերազինման, ժամանակակից լաբորատորիաներով և լաբորատոր սարքավորումներով ապահովման և գույքի թարմացման միջոցառումները, ուսուցիչների և դաստիարակների մասնագիտական կարողությունների բարձրացման, դպրոցների` որպես ինքնակառավարման մարմինների ուժեղացման, նախադպրոցական և մասնագիտական կրթության զարգացման ուղղված ծրագրերը


ՀՀ պետական բյուջեի միջոցներով կշարունակվի ուսուցիչների վերապատրաստման գործընթացը: 2018թ. ավելի քան 400 ուսուցիչ պարտադիր ատեստավորման նպատակով կանցնեն համապատասխան վերապատրաստման դասընթացներ:

ՀՀ Սյունիքի մարզում 2018թ. ՀՏԶՀ-ի միջոցներով նախատեսվում է Ա. Մարգարյանի անվան Կապանի N 7 հիմնական դպրոցի նոր շենքի կառուցման վրա ծախսել 400 մլն ՀՀ դրամ: Նախատեսվում է իրականացնել Քարաշեն դպրոցի և Տեղ գյուղի մանկապարտեզի վերակառուցման աշխատանքները համապատասխանաբար 96.71 և 94.0 մլն դրամ գումարով:

       Մեղրի համայնքի Լիճք, Կարճևան, Շվանիձոր և Լեհվազ բնակավայրերում «Պահպանվող տարածքների աջակցման ծրագիր- Հայաստան» ծրագրով և համայնքի բյուջեով 2018թ. նախատեսվում է իրականացնել գյուղական ամբուլատորիաների շենքերի վերակառուցում մանկապարտեզների: Ծրագրի ընդհանուր արժեքը կազմում է 79,44 մլն դրամ, որից համայնքի ներդրումը՝ 60 մլն դրամ:


«Լիճքվազ» ՓԲԸ-ի կողմից ՀՀ Սյունիքի մարզի Մեղրի համայնքում նախատեսվում է իրականացնել 27 մլն դրամի ներդրում՝ Վարդանիձոր բնակավայրի մանկապարտեզի շենքի կառուցում:
Կրթության ոլորտի ամփոփ պլանավորվող ցուցանիշներն են.

· Համախառն ընդգրկվածությունը հիմնական դպրոցում՝ 99,9%,

· Աշակերտ – ուսուցիչ հարաբերակցությունը հանրակրթության բնագավառում՝ 9:1, նախորդ տարի՝ 8.3

·  3-6 տարեկան երեխաների նախադպրոցական հաստատություններում ընդգրկվածության տեսակարար կշիռը այդ տարիքի երեխաների ընդհանուր թվի մեջ` 85% 

· Միջազգային/հանրապետական օլիպիադաների մրցանակակիրներ՝ 35, նախորդ տարի՝ 33

· Ուսումը միջազգային կամ ՀՀ ռեյտինգային ԲՈՒՀ-երում շարունակողներ՝ 421, նախորդ տարի՝ 696 (2017թ. շրջանավարտների թիվը՝ 1071, ԲՈՒՀ ընդունվողների տեսակարար կշիռը՝ 65%, 2018թ. շրջանավարտների թիվը՝ 602, ԲՈՒՀ ընդունվողների տեսակարար կշիռը՝ 70 %):

2018թ. Սյունքի մարզի կրթության ոլորտի  ֆինանսավորումը կկազմի 5,65 մլրդ. դրամ:
6.2. ՄՇԱԿՈՒՅԹ, ՍՊՈՐՏ ԵՎ ԵՐԻՏԱՍԱՐԴՈՒԹՅԱՆ ՀԱՐՑԵՐ
          2018 թվականին մշակույթի, սպորտի և երիտասարդության բնագավառում մարզպետարանի գործունեությունը կնպատակաուղղվի մարզում մշակութային պետական քաղաքականության իրականացմանը, մարզի մշակութային դերի բարձրացմանը, մշակութային ու հոգևոր ժառանգության պահպանմանը, ազգային արժեքների ու ավանդույթների  վերականգմանն ու տարածմանը, պետական,  ազգային  ու այլ տոների, զանգվածային միջոցառումների կազմակերպմանը, թանգարանների, գրադարանների, մշակութային այլ օջախների նպատակային գործունեության  ապահովմանը, կադրային քաղաքականության և մշակութային կրթության զարգացմանն ու առաջընթացին, <<Առողջ մարմնում՝ առողջ հոգի>> կարգախոսով ապրելակերպի ամրապնդմանն ուղղված բազմաբնույթ սպորտային միջոցառումների կազմակերպմանն ու անցկացմանը, հասարակության ազատ ժամանցի կազմակերպումը,  հայ ընտանիքի բարոյական նորմերի պահպանմանը, մատաղ սերնդի  հայեցի դաստիարակությանը, երիտասարդության շրջանում տարվող աշխատանքների աջակցմանն ու ակտիվացմանը: 

 Մարզում գործում է 2 դրամատիկական թատրոն, 11 թանգարան, 140 գրադարան, 16 երաժշտական, արվեստի և գեղարվեստի դպրոցներ, 7 մշակութային կենտրոն, 110 մշակույթի տուն և ակումբ, 10 մարզադպրոց և այլ մարզական կառույցներ ու մշակութային օջախներ, որոնց միջոցով նախատեսվում է կազմակերպել և անցկացնել  փառատոններ, մշակութային  միջոցառումները, հոբելյանները, ցուցահանդեսներ, գիտաժողովներ, գրքի շնորհանդեսներ:
Գորիս քաղաքը 2018 թվականի ԱՊՀ մշակութային մայրաքաղաք հռչակվելու առթիվ նախատեսվում են շուրջ 10 միջազգային մակարդակի միջոցառումներ և փառատոններ, այդ թվում` «Ոսկե ծիրան» միջազգային կինոփառատոն, «Արտավազդ» մրցանակաբաշխություն, «Թատերական Սյունիք» հանրապետական փառատոն: Գորիսում նախատեսում ենք նաև առանձին զբոսաշրջային գրավչություն ներկայացնող ծրագրերի մշակում, որոնք կարող են թեմատիկ առնչություն ունենալ մշակութային մայրաքաղաք լինելու հետ: 


 2018թ. ՀՀ Սյունիքի մարզի համայնքներում մեծ շուքով կնշվի Մայիսյան հերոսամարտերի 100-ամյակը, կկազմակերպվեն տարաբնույթ միջոցառումեր, համերգային ծրագրեր, ուխտագնացություններ:
Տարվա ընթացքում մարզի համայնքներում կկազմակերպվեն և կիրականացվեն ազգային, պետական տոներին նվիրված միջոցառումներ, հոբելյաններ, տարելիցներ, փառատոններ, ցուցահանդեսներ, տոնախմբություններ, գիտաժողովներ, համերգային և թատերական ծրագրեր, սպորտային մրցումներ, հուշամրցաշարեր, առաջնություններ: 
Մարզում գործող 16 երաժշտական, արվեստի և գեղարվեստի դպրոցներում կշարունակվեն երեխաների գեղարվեստական կրթության բարձրացման ուղղությամբ արդյունավետ աշխատանքներ, ինչպես նաև՝ երաժշտական գործիքներով համալրման աշխատանքներ: 
 Մարզային մշակութային միջոցառումների իրականացման նպատակով 2018թ. պետական բյուջեով նախատեսվում է 6,7 մլն դրամ գումար: 

Ակնկալվում է նաև դոնոր կազմակերպությունների մասնակցությունը միջոցառումների, համերգային ծրագրերի կազմակերպման և իրականացման  գործում:

Անհրաժեշտ աշխատանքներ կիրականացվեն մարզի մշակութային  և սպորտային, պատմամշակութային հուշարձանների պահպանության, մշակութային կրթական հաստատությունների աշխատանքների կազմակերպման, մշակութային և մարզական կառույցների վերանորոգման և համապատասխան գույքով ապահովման ուղղությամբ:
2018թ. «Իստեյտ Մենեջմենթ ընդ ադմինիսթրեյշն Քամփնի» ՓԲԸ միջոցներով նախատեսվում է Տաթև վանական համալիրի եկեղեցական կառույցների վերականգնում ծրագրի շարունակում (650 մլն դրամ),  ՀՀ պետական բյուջեով վերանորոգել Տեղ համայնքի Սբ. Գևորգ եկեղեցու  վերանորոգում` 27 մլն դրամ:

Համայնքային բյուջեներով 2018թ. նախատեսվում է իրականացնել 19.1 մլն դրամի ներդրումներ:
6.3. ԱՌՈՂՋԱՊԱՀՈՒԹՅՈՒՆ

Կարևորելով առողջապահության ոլորտի դերը ՀՀ Սյունիքի մարզի սոցիալ-տնտեսական զարգացման մեջ,  2018 թվականին առանձնակի ուշադրություն է դարձվելու առողջապահական ծառայությունների մատչելիության և որակի բարձրացմանը, համակարգի  համաչափ զարգացման վրա: 
2017 թվականին վճարովի ծառայությունները կազմել է 402,4 մլն.դրամ (գլոբալ բյուջեի 38 տոկոսը), որը 2016 թվականի համեմատ աճել է 2,6 անգամ: Ըստ այդմ մարզի բժշկական հաստատություններում  2017 թվականին արձանագրվել է վճարովի ծառայությունների կտրուկ աճ 2016թ. համեմատ:
Հաշվի առնելով, որ 2018 թվականին բժշկական կենտրոններում նախատեսվում է նորագույն սարքավորումների ներդրում և մեթոդների կիրառում,  2018 թվականին վճարովի ծառայությունների ծավալը կկազմի մոտ 482.9 մլն ՀՀ դրամ (գլոբալ բյուջեի 40 տոկոսը), որը 2017 թվականի համեմատ կաճի 20 տոկոսով: 

 Արտահիվանդանոցային օղակում կարևորվելու է կանխարգելիչ միջոցառումերի լայնածավալ  կիրառումը, մասնավորապես բնակչության շրջանում առողջության սկրինինգների լիարժեք իրականացումը: Այս ոլորտում կարևորվելու են  ծխելու դեմ պայքարի ազգային ռազմավարական ծրագրի շրջանակներում իրականացվելիք գործողությունները: 2018 թվականին ծրագրային մակարդակով` հատուկ կարևորվելու  են մոր և մանկան  առողջության պահպանումը ամբուլատոր օղակում: Ուշադրության կենտրոնում կլինի անվճար և արտոնյալ պայմաններով բնակչությանը տրամադրվող դեղորայքի գործընթացի արմատական բարեփոխումները: Մատուցվող ախտորոշիչ ծառայությունների հասանելիության և համակարգի համաչափ զարգացման նպատակով  արտահիվանդանոցային օղակում կստեղծվի մոբիլ պոլիկլինիկան՝ մարզի ամբողջ բնակչությանը  նշված ծառայության մեջ աընդգրկելու համար: 

Առողջապահական ծառայությունների մատչելիության և որակի հարցերը կարևորվելու  են նաև  հիվանդանոցային և մասնագիտական բուժօգնության մակարդակում ցուցաբերվող ծառայությունների դեպքում: Մասնավորապես ուշադրություն է դարձվելու նշված մակարդակում մատուցվող ծառայությունների որակի ցուցանիշների ապահովման գործընթացի վրա:  Այս օղակում նույնպես կարևորվելու են  մոր և մանկակնն մատուցվող ծառությունների որակական չափորոշիչների ապահավմանն ուղղված աշխատանքները:  Կարևորվելու է նաև մատուցվող շտապ օգնության ծառայության հասանելիության, մատչելիության և ծառայության այլ որակական չափորոշիչների  սահմանման գործընթացը մարզի ամբողջ բնակչության համար, ապահովելով համաչափությունը:
Առողջապահական համակրգի անխափան և արդյունավետ գործընթացն իրականացնելու համար  կարևորվելու է նաև համակարգի նյութատեխնիկական և կադրային ռեսուրսների բարելավման հարցը:

2018  թվականին շարունակվելու են բարելավվել համակարգի կազմակերպությունների շենքային պայմանները, մասնավորապես՝ Կապանի ու Գորիսի բժշկական կենտրոնների պոլիկլինիկական մասնաշենքերը և ընտանեական բժշկների գրասենյակները: Համակարգի համաչափ զարգացման  համար մեծ ուշադրություն է դարձվելու գյուղական բնակավայրերում գործող բուժակմանկաբարձական կետերի շենքային պայմանների  բարելավմանը: Զուգահեռ շենքային պայմանների արդիականացմանը բարելավվելու է նաև համակարգի հագեցվածությունը ժամանակակից և անհրաժեշտ բուժսարքավորումներով և պարագաներով: Առանձնակի ուշադրություն է դարձվելու բժշկական կենտրոնների ժամանակակից սարքավորումներով հագեցման գործընթացին, մասնավորապես բարձր տեխնոլոգիաներով մատուցվող և թանկարժեք ու  դժվարամատչելի ախտորոշիչ հետազոտություններ իրականացնելու համար Կապանի և Գորիսի բժշկական կենտրոնները կհագեցվեն համակարգչային տոմոգրաֆով, ժամանակակից լիտոտրիտերներով, էնդոսկոպիկ վիրաբուժական համակարգերով, հզոր լաբորատոր վերլուծիչներով:


Առանջնակի ուշադրության է արժանանալու համակարգի կադրային հագեցվածության խնդիրը, մասնավորապես ստեղծվելու է  հրատապ, կարճաժամկետ և երկարաժամկետ հեռանկարում պահանջվող բժշկական կադրերի ռեեստր՝ բժշկական կադրերի թափուր հաստիքների համալրման և ժամանակին սերնդափոխության հարցերը սահուն լուծելու համար: Միաժամանակ նախատեսվում է լ նաև արդի լուծում տալ առկա բժշկական և միջին մասնագիտական կրթություն ունեցող անձանց շարունակական կրթության և ատտեստավորման գործընթացին:


Մարզում հակահամաճարակային  և սանիտարահիգիենիկ  անվտանգության ապահովման նպատակով  բարելավվելու է իմունոկանխարգելման գործընթացը, տարափոխիկ հիվանդությունների կանխարգելման նպատակով  բարելավվելու է համագործակցությունը ՀՀ առողջապահության  նախարարության տարածքային մարմինների հետ, մասնավորապես բարձրացվելու է ջրային ռեսուրսների նկատմամբ  մոնիտորինգ իրականացնելու և բացահայտված թերությունները վերացնելու ուղղությամբ տարվող աշխատանքների արդյունավետությունը, ստեղծվելու ՀՀ կառավարության 2003 թվականի թիվ 347 որոշմամբ հաստատված տարափոխիկ հիվանդությունների կանխարգելման նպատակով պարտադիր բժշկական զննման ենթակա աշխատողների ռեեստր և իրականացվելու է վերը նշված կառավարության որոշմամբ ամրագրված աշխատողների պարբերական զննման գործընթացի նկատմամբ որակական մոնիտորինգ: Մեծ ուշադրություն է դարձվելու  ներհիվանդանոցային վարակների տարածմանը հակազդելու գործընթացին, մասնավորապես ստեղծվելու է էպիդեմիոլոգիական անվտանգության գծով բժշկական կենտրոնների փոխտնօրենների ինստիտուը, որը հիմնովին կմասնակցի նաև թփափոնների կառավարման գործընթացին:


2018 թվականին մեծ ուշադրություն է դարձվելու առողջապահական համակարգի կառավարման շարունակական բարելավմանն ուղղված աշխատանքներին:


Արտահիվանդանոցային օղակում 2018 թվականին բժշկական կենտրոնների պոլիկլինիկական ծառայությունները կենթարկվեն կառուցվածքային փոփոխությունների՝ համաձայն կառավարության որոշմամբ առաջարկված քաղաքային պոլիկլինիկաների նոր մոդելի, կմեկնարկի  մարզային ներուժով ստեղծված մոբիլ պոլիկլինիկայի գործունեությունը, որը արդյունքում կնպաստի մարզում առողջապահության ոլորտի  տարածքային զարգացման համաչափությանը: 

Բուժօգնության մասնագիտացված  մակարդակում կներդրվեն բարձր տեխնոլոգիաներով մատուցվող ծառայություններ: Ենթադրվում է ներդնել հերիաթրիկ, պալիատիվ և մանկական վերականգնողական ծառայություններ, մասնավորապես կոնցեսիոն կառավարման հիմունքներով:


Կառավարման բնագավառում առանձնակի ուշադրություն կդարձվի համակարգի էլեկտրոնային կառավարման արդյունավետության բարձրացմանը, մասնավորապես բոլոր  բուժհաստատությունները կընդգրկվեն <<E-health>>, <<Mulberry>> էլեկտրոնային համակարգերում, բոլոր հաստատությունները կունենան ինտերնետային կայքէջեր:

Առանձնակի ուշադրություն կդարձվի համակարգի ֆինանսական միրջոցների արդյունավետ կառավարման գործընթացին, մասննավորապես կապահովվի <<Գնումների գործընթացի>> թափանցելիությունը, կընդլայնվի վճարովի հիմունքներով ծառայություններ մատուցելու հնարավորությունը: Առանձնակի ուշադրություն կդարձվի բուժանձնակազմի վարձատրման արդյունավետ մոդելների կիրառման գործընթացի վրա:


2018 թվականին խիստ կկարևորվի համակարգում կոռուպցիոն դրսևորումների բացառման հարցը, որի ուղղությամբ  կիրականացվեն լուրջ հակակոռուպցիոն միջոցառումներ՝  մասնավորապես կմեկնարկի այդ նպատակով ՀՀ Սյունիքի մարզպետին կից ստեղծված առողջապահության ոլորտում մշտադիտարկում իրականացնող հանձնաժողովի գործունեությունը:
 2018թ. առողջապահության ֆինանսավորումը կկազմի 2,7 միլիարդ դրամ:
6.4. ՍՈՑԻԱԼԱԿԱՆ ՊԱՇՏՊԱՆՈՒԹՅՈՒՆ

2018թ. մարզում սոցիալական աջակցության հիմնական նպատակն է բավարարել կյանքի դժվարին իրավիճակում հայտնված անձի հիմնական պահանջմունքները, ինչպես նաև օժանդակել նրանց սոցիալական, ֆինանսական խնդիրների լուծմանը: Այն կարող է իրագործվել սոցիալական ծրագրերի վերաբերյալ բնակչության իրազեկման բարձրացման, սոցիալապես խոցելի խմբերին ուղղված սոցիալական աջակցության միջոցառումների ընդլայնման, այդ կապակցության սոցիալական ծառայություններ մատուցող պետական և ոչ պետական կառույցների համագործակցության, սոցիալական ծառայություններ մատուցող կադրերի շարունակական վերապատրաստման, սոցիալական ծառայության գործակալությունների նյութատեխնիկական բազայի բարելավման, ինչպես նաև սոցիալական ծառայությունների համակարգի կառավարման բարելավման միջոցով:
Մարզի համար սոցիալական պաշտպանության բնագավառում կարևորվում է սոցիալապես խոցելի խմբերին ուղղված սոցիալական աջակցության ծառայությունների ընդլայնումը: Այդպիսի ծառայություններից են.
1. Ինտեգրված սոցիալական ծառայությունների տրամադրման միասնական համակարգի կառուցվածքագործառութային մոդելի շրջանակներում միասնական ընդունարանների ստեղծումը:
2. Բնակչության արդյունավետ զբաղվածության ապահովման համար պայմանների ստեղծումը և գործազուրկների մրցակցությունը բարձրացնելու նպատակով մասնագիտական ուսուցման ծրագրերի քանակի ավելացումը: 
3. Հաշմանդամների տվյալների տեղեկատվական բանկի և հանրապետական ցանցի ստեղծումը:
4. Հաշմանդամների համար շրջակա միջավայրի մատչելիության ապահովումը

5. Միայնակ տարեցների և հաշմանդամների տնային սպասարկման համակարգի ընդլայնումը և նոր տեխնոլոգիաների ներդրումը:
6. Մարզի սոցիալական սոցիալական աջակցության տարածքային գործակալությունների նյութատեխնիկական պայմանների բարելավումը:
7. ՀԿ-ների, ՏԻՄ-երի, ՍԾՏԳ-ների միջև տեղեկատվության փոխանակման, մարզի մակարդակով իրականացվող սոցիալական ծրագրերի համակարգման մեխանիզմների մշակումը և ներդնումը:
8. Սոցիալական ծառայությունների բնագավառի մասնագետների շարունակական վերապատրաստումը:
9. Դժվար իրավիճակում հայտնված երեխաներին ուղղված բազմաբնույթ ծառայությունների ապահովում:
Նշված միջոցառումների իրականացման համար ակնկալվում է պետության և դոնոր կազմակերպությունների աջակցությունը:

Սոցիալական ապահովության ոլորտում 2018թ. ֆինանսավորումը կկազմի 87 մլն դրամ:
VII.  ԵՆԹԱԿԱՌՈՒՑՎԱԾՔՆԵՐ
7.1 ՏՐԱՆՍՊՈՐՏԱՅԻՆ ԵՆԹԱԿԱՌՈՒՑՎԱԾՔՆԵՐ

Սյունիքի մարզի ավտոճանապարհային  ցանցը,  ըստ ՀՀ կառավարության 2014 թվականի փետրվարի 13-ի N265–Ն որոշմամբ հաստատված ընդհանուր օգտագործման ավտոմոբիլային ճանապարհների անվանացանկերի, կազմում  է  1048.2 կմ, այդ թվում՝ միջպետական նշանակության՝ 366.5 կմ, հանրապետական նշանակության` 166.5 կմ և  մարզային /տեղական/ նշանակության՝ 515.2 կմ:

2018 թվականին մարզում ճանապարհաշինության  ոլորտում  նախատեսված  ներդրումների ծավալը  կկազմի  3.58 մլրդ. դրամ գումար, որը կուղղվի հարապետական, մարզային, համայնքային ճանապարհների հիմնանորոգման, պահպանման և  կահավորման աշխատանքների իրականացմանը: 
Այսպես, ՀՀ պետական բյուջեի միջոցներով  նախատեսվում է իրականացնել  մարզային  ավտոճանապարհների  ընթացիկ ամառային և ձմեռային պահպանության աշխատանքներ, որոնց համար կհատկացվի 161 մլն. դրամ, միջպետական և հանրապետական նշանակության ճանապարհների պահպանության համար՝ 489.0 մլն. դրամ գումար:
Մարզում ընդհանուր օգտագործման ավտոմոբիլային տրանսպորտով սպասարկվող բնակավայրերը 32-ն են: 2018թ. նախատեսվում է երթուղիների թիվը ավելացնել 7-ով՝ ընդգրկելով ևս 13 բնակավայր: Արդյունքում ընդհանուր օգտագործման ավտոմոբիլային տրանսպորտով չսպասարկվող բնակավայրերի տեսակարար կշիռը բնակավայրերի ընդհանուր թվի մեջ 76,8 տոկոսից կնվազի մինչև 66,7 տոկոս:
Սյունիքի մարզի տրանսպորտային ենթակառուցվածքների դիվերսիֆիկացիայի առումով առանցքային նշանակություն ունի Կապանի օդանավակայանի վերագործարկման ծրագիրը: Սկսվել են օդանավակայանի ուղևորային համալիրի շինարարությունը: Նախատեսվում է ուղևորային համալիրում սպասարկել ժամում մինչև 100 ուղևոր: Զուգահեռ իրականացվում է նաև օդանավակայանի թռիչքուղու վերանորոգում և թռիչքադաշտի համապատասխանեցում ավիացիոն ստանդարտներին:

Օդանավակայանի շահագործման սկզբնական շրջանում նախատեսվում է իրականացնել Կապան-Երևան-Կապան չվերթը: 

Արդեն ձեռք է բերվել չեխական արտադրության 1 հատ L-410 տիպի 19 հոգու համար նախատեսված ինքնաթիռ:

Ճանապարհաշինության ոլորտում 2018թ. ներդրումները կկազմեն 3,95 միլիարդ դրամ:
7.2 ՋՐԱՄԱՏԱԿԱՐԱՐՈՒՄ ԵՎ ՋՐԱՀԵՌԱՑՈՒՄ

Սյունիքի մարզի բնական կարևոր հարստություններից են խմելու ջրի մեծ պաշարները, որոնք  գերազանցում են մարզի բնակչության անհրաժեշտ պահանջարկը: Իսկ խմելու ջրի ռեսուրսների մնացած մասը  հոսում է դեպի ջրային ավազան (գետեր, լճեր) և մարզի տարածքի կոյուղաջրերի կառավարման բացակայության պատճառով խառնվում է դրանց՝ առաջացնելով էկոլոգիական բազմաթիվ խնդիրներ:
Մարզի ջրամատակարարման և ջրահեռացման համակարգի գերակա խնդիր է  համակարգի մաշվածության բարձր մակարդակը և հաշվառման համակարգի անկատար վիճակը, որի  հետևանքով ջրակորուստները  համակարգում կազմում են մեծ տոկոս:
 «Վեոլիա Ջուր» ՓԲԸ-ի բաժանորդ են հանդիսանում 23800 տնային տնտեսություններ և 1332 կազմակերպություններ:
ՀՏԶՀ միջոցների հաշվին նախատեսվում է «Շուռնուխի ջրամատակարարման համակարգի վերակառուցում» ծրագրով ներդնել 65.6 մլն դրամ:

7.3  ԳԱԶԻՖԻԿԱՑՈՒՄ
        Մարզի գազաֆիկացման և գազամատակարարման բնագավառի հիմնախնդիրներից առաջնային է չգազիֆիկացված բնակավայրերի գազաֆիկացումը:


Մարզի ողջ տարածքով է անցնում Իրան - Հայաստան գազատարը, սակայն եթե հանրապետությունում գազամատակարարումը ավարտվել է բնակավայրերի 90%-ում, ապա Սյունիքում այն կազմում է 35%: Ընդ որում այն իրականացվել է մարզի համեմատաբար խոշոր բնակավայրերում` Կապան, Գորիս, Սիսիան, Քաջարան քաղաքներում: Ներկայումս իրականացվում է Ագարակ, Մեղրի քաղաքների գազիֆիկացման ծրագիրը:


Գազամատակարարման համակարգին միացած տնային տնտեսությունների թիվը կազմում է 25157, կազմակերպությունների թիվը՝ 454:
 2018 թվականի ծրագրով մարզի բնակավայրերի գազիֆիկացման համար ֆինանսական միջոցներ չեն նախատեսվել:

 7.4. ԷՆԵՐԳԵՏԻԿԱ
Մարզի բոլոր բնակավայրերը միացված են էլեկտրական ցանցերին և ապահովված են հիմնականում անխափան և առանց լուրջ վթարների էլեկտրամատակարարմամբ: Մարզում առկա է էլեկտրաէներգիայի բաշխման զարգացած ցանց, որը միացված է նաև ԻԻՀ-ը և Արցախին: 
Էլ. էներգիայի սպառման համակարգի բաժանորդ տնային տնտեսությունների թիվը կազմում է 36650, կազմակերպություններինը՝ 2903:

ՀՀ հանրային ծառայությունները կարգավորող հանձնաժողովի կողմից տրված էլեկտրական էներգիայի արտադրության լիցենզիաների համաձայն 2017թ. հունվարի 1-ի դրությամբ մարզում էլեկտրաէներգիա են արտադրել 52 փոքր ՀԷԿ-եր, տարեկան մոտ 203 մլն.կվտժ՝ 70081 կՎտ ընդհանուր հզորությամբ: Միևնույն ժամանակ, կառուցման փուլում են գտնվում ևս 9 փոքր ՀԷԿ-եր` 19983 կՎտ ընդհանուր հզորությամբ: Փոքր հիդրոէլեկտրակայանների շահագործման դեպքում մարզում էլեկտրաէներգիայի արտադրությունը կավելանա մոտ 75 մլն.կվտժ–ով:
Սիսիանի տարածաշրջանի «Կարկառ» երկրաջերմային հարթակում իրականացվում են ուսումնասիրություններ՝ երկրաջերմային էներգիայի արտադրության նպատակով: 
Էներգետիկ ենթակառուցվածքների զարգացման համար 2018թ. ներդրումները կկազմեն 37,5 միլիարդ դրամ:
VIII. ՔԱՂԱՔԱՇԻՆՈՒԹՅՈՒՆ

2018 թվականին քաղաքաշինության բնագավառի հիմնախնդիրները  կապված են մարզի և բնակավայրերի քաղաքաշինական  հանրակրթական դպրոցների շինարարության և հիմնանորոգման, մշակութային, մարզական օբյեկտների և բնակֆոնդի հիմնանորոգման, բարեկարգման, քաղաքային համայնքներում բազմաբնակարան շենքերի կառավարման գործի բարելավման ու քաղաքաշինական այլ խնդիրների հետ: 

Բնակարանաշինություն և քաղաքաշինական այլ խնդիրներ: Մարդկային աղքատության հետ առնչվող հիմնախնդիրների վերլուծությունը ցույց է տալիս, որ Սյունիքի մարզի մարդկային աղքատության հաղթահարման գերակայություններն առնչվում են նաև բնակչության բնակարանային ապահովման հետ, սակայն 2018թ բնակարանաշինության համար գումար չի նախատեսվել:

Կշարունակվեն զոհված /մահացած/ և հաշմանդամ դարձած զինծառայողների /ազատամարտիկների/ ընտանիքների բնակարանային պայմանների բարելավման ուղղությամբ տարվող աշխատանքները:
Քաղաքաշինության ոլորտում 2018թ. ներդրումները կկազմեն 2 միլիարդ դրամ: Ոլորտային քաղաքաշինական օբյեկտների շինարարությունը ներկայացված է համապատասխան բաժիններում:
IX. ՏԱՐԱԾՔԱՅԻՆ  ԿԱՌԱՎԱՐՈՒՄ, ՏԵՂԱԿԱՆ  ԻՆՔՆԱԿԱՌԱՎԱՐՈՒՄ, ՔԱՂԱՔԱՑԻԱԿԱՆ  ՀԱՍԱՐԱԿՈՒԹՅՈՒՆ, ԱՐՏԱԿԱՐԳ   ԻՐԱՎԻՃԱԿՆԵՐԻՑ   ԲՆԱԿՉՈՒԹՅԱՆ ԵՎ ՏԱՐԱԾՔՆԵՐԻ ՊԱՇՏՊԱՆՈՒԹՅՈՒՆ
9.1. ՏԱՐԱԾՔԱՅԻՆ ԿԱՌԱՎԱՐՈՒՄ
2015 թվականին Հայաստանի Հանրապետության սահմանադրական փոփոխությունները բերեցին սահմանադրական նոր իրողությունների, մասնավորապես՝ խորհրդարանական կառավարման համակարգին անցմանը, որը մարզերում ևս պահանջում է պետական կառավարման հարաբերությունների օրենսդրական կարգավորում: Հետևաբար, վերանայման կարիք է առաջացել տարածքային կառավարման կարգավորման իրավական հարաբերություններում: 

Հայաստանի Հանրապետության 2016-2025 թվականների տարածքային զարգացման ռազմավարությունը և համայնքների խոշորացման գործընթացն էապես փոփոխում են տարածքային կառավարման նպատակները, տրամաբանությունն ու կառուցվածքը։ 

Հայաստանի Հանրապետության 2016-2025 թվականների տարածքային զարգացման ռազմավարության հիմնական նպատակը մարզերի մրցունակության բարձրացումն է։ Ռազմավարության առանցքային խնդիրներից մեկը տարածքների համաչափ զարգացումն է` հատուկ ուշադրություն դարձնելով թույլ զարգացած տարածքներին ու սահմանամերձ բնակավայրերին: Ռազմավարության կարևորագույն նպատակներից է նաև տարածքային զարգացման պլանավորման ու իրականացման գործընթացների արդյունավետության աճը` տարածքային ու տեղական դերակատարների առավել ակտիվ մասնակցության ապահովման միջոցով:

Կարևոր գործոն է համայնքների խոշորացման գործընթացը: Տեղական իշխանությունների կարողությունների բարձրացմանը զուգընթաց հարկ է նաև նրանց վերապահել նոր լիազորություններ: Վերոնշյալը պահանջում է ինչպես տարածքային կառավարման մարմինների և համայնքների միջև հարաբերությունների նոր համակարգի ձևավորում, այնպես էլ մարզային իշխանությունների կողմից իրականացվող մի շարք գործառույթների փոխանցում տեղական ինքնակառավարման խոշորացված միավորներին:

Տարածքային կառավարման հայեցակարգի շրջանակներում 2017 թվականից արդեն շրջանառության մեջ է «Տարածքային կառավարման մասին» ՀՀ օրենքի նախագիծը, որի վերաբերյալ Սյունիքի մարզպետարանը նույնպես հանդես է եկել առաջարկություններով։ Մասնավորապես առաջարկվել է կատարելագործել մարզի խորհուրդների ձևավորման կարգը, կառուցվածքը, լիազորությունների շրջանակը, աշխատակարգը, Հայաստանի Հանրապետության մարզպետների կողմից կատարված աշխատանքների գնահատման կարգը, մարզպետի` պետական կառավարման և այլ մարմիններից, համայնքներից, ինչպես նաև հանրապետական գործադիր մարմինների համապատասխան մարզի տարածքային ծառայություններից տեղեկատվություն ստանալու ընթացակարգերը, կարևորվել է մարզպետի կողմից համայնքի տեղական ինքնակառավարման մարմիններին հարկ եղած դեպքում անվստահություն հայտնելու ընթացակարգեր սահմանելը՝ համայնքների խոշորացման պարագայում համայնքի տեղական ինքնակառավարման մարմինների գործունեությունը վերահսկելու առումով և այլն։

Ներկայումս ՀՀ Սյունիքի մարզպետարանի կառավարման գործող կազմակերպական կառուցվածքը հնարավորություն է տալիս հիմնականում լուծելու առկա հիմնախնդիրները և իրականացնելու մարզպետի լիազորությունները: Այն վերջին տարիների ընթացքում մի շարք անգամ ենթարկվել է կառուցվածքային փոփոխությունների և այս դինամիկան շարունակվելու է, քանի որ համակարգն անընդհատ պետք է հարմարեցվի գոյություն ունեցող զարգացումներին, հաշվի առնելով նաև վերջին շրջանում համայնքների խոշորացման գործընթացը։

Էլեկտրոնային կառավարման բնագավառում հետևյալ պատկերն է՝ Սյունիքի մարզպետարանը հիմնականում ապահովված է ժամանակակից համակարգչային սարքավորումներով, ինտերնետ կապով, ինտերնետում ներկայացված է պաշտոնական կայքով (http://syunik.mtad.am), մարզպետարանի փաստաթղթաշրջանառությունն իրականացվում է Mulberry էլեկտրոնային կառավարման համակարգով, @mta.gov.am տիրույթում մարզպետարանի պաշտոնյաների մի մասը և կառուցվածքային ստորաբաժանումներն ունեն համապատասխան պաշտոնական էլեկտրոնային փոստարկղներ։

2017 թվականին փաստաթղթաշարժի գերակշիռ մասն իրականացվել է Mulberry էլեկտրոնային կառավարման համակարգով: 2018 թվականին նույնպես մարզպետարանը կաշխատի այս համակարգով:

Սյունիքի մարզում 2018 թվականին կշարունակվեն տարածքային կառավարման և տեղական ինքնակառավարման համակարգերի կատարելագործման, ինչպես նաև քաղաքացիական հասարակության հիմքերի ամրապնդմանն ուղղված միջոցառումները:
 Տարածքային կառավարման բնագավառում 2018 թվականին Սյունիքում կիրագործվեն հետևյալ  միջոցառումները.
1) Մարզպետին օրենսդրությամբ վերապահված լիազորությունների շրջանակներում ֆինանսների, քաղաքաշինության, բնակարանային և կոմունալ տնտեսության, տրանսպորտի և ճանապարհաշինության, գյուղատնտեսության և հողօգտագործման, կրթության, առողջապահության, սոցիալական ապահովության, մշակույթի և սպորտի, բնության և շրջական միջավայրի պահպանության բնագավառներում ՀՀ կառավարության տարածքային քաղաքականության իրականացում, ոստիկանության և ազգային անվտանգության, պաշտպանության, կապի, էներգետիկայի, հարկային, արտակարգ իրավիճակների և քաղաքացիական պաշտպանության ու այլ ոլորտներում հանրապետական գործադիր մարմինների տարածքային ծառայությունների գործունեության համակարգում

2)  Սյունիքի մարզպետարանի, հանրապետական գործադիր մարմինների տարածքային ստորաբաժանումների, ՏԻՄ-երի, ինչպես նաև ոչ պետական հատվածի փոխհարաբերությունների շարունակական կատարելագործմանն ուղղված միջոցառումների իրականացում 

3) Մարզպետարանի և մարզում գործող պետական կառավարման մարմինների միջև տեղեկատվական հոսքերի գործընթացի բարելավում: Այս ուղղությամբ հատկապես կարևորվում է ԱՎԾ-ի տարածքային ստորաբաժանումների հետ փոխհարաբերությունների արդյունավետության բարձրացումը: 

4) Մարզպետարանի կողմից ՏԻՄ-երին տրամադրվող մեթոդաբանական օգնության, դրա տրամադրման մեխանիզմների էլ ավելի հստակեցում և դրանց արդյունավետության բարձրացում

5) Մարզպետարանի և մարզի հասարակության միջև համատեղ գործողությունների արդյունավետ իրականացման և դրանց հետագա զարգացմանն ուղղված միջոցառումներ։
9.2. ՏԵՂԱԿԱՆ ԻՆՔՆԱԿԱՌԱՎԱՐՈՒՄ
2017 թվականի նոյեմբերի 5-ից հետո մարզում արդեն առկա է տեղական ինքնակառավարման նոր իրողություն, քանի որ մարզի նախկին 109 համայնքների փոխարեն գործում են 8 խոշորացված բազմաբնակավայր համայնքներ։

Համայնքների սեփական եկամուտները (գույքահարկ, հողի հարկ, տեղական տուրքեր, պետական տուրքեր, գույքի վարձակալությունից եկամուտներ, աղբահանության վճար) մեկ շնչի հաշվով 2017 թ. կազմել են 10.7 հազար դրամ, 2018թ. պլանավորվում է 11.1 հազար դրամ, սեփական եկամուտների տեսակարար կշիռը ընդհանուր եկամուտների մեջ՝ 2017թ. 35.1 տոկոս, 2018թ.՝ 36.6 տոկոս:
Մարզի 8 համայնքներն են․ Գորայք՝ 1843 բնակիչ, Գորիս՝ 29509 բնակիչ, Կապան՝ 45146 բնակիչ, Մեղրի՝ 11724 բնակիչ, Սիսիան՝ 30575 բնակիչ, Տաթև՝ 6107 բնակիչ, Տեղ՝ 5590 բնակիչ, Քաջարան 8296 բնակիչ։

Համայնքներից 5-ն ընդգրկում են քաղաքային և գյուղական բնակավայրեր, իսկ 3-ը բաղկացած են բացառապես գյուղական բնակավայրերից։ 

«Տեղական ինքնակառավարման մասին» ՀՀ օրենքը 2017 թվականի հունվարի 1-ից գործում է նոր խմբագրությամբ։ Համայնքների խոշորացման գործընթացից հետո անհրաժշետություն է առաջացել օրենքում կատարելու փոփոխություններ։ Օրինակ՝ հսկատեցման կարիք ունի համայնքի բնակավայրի վարչական ղեկավար նշանակելու ընթացակարգը, քանի որ համայնքներ կան, որոնց պարագայում բնակավայրերում հաշվառված բնակչություն չկա կամ բնակչությունը քիչ է և վարչական ղեկավար նշանակել հնարավոր չէ կամ ֆինանսապես աննպատակահարմար և անարդյունավետ է, կամ՝ համայնքների խոշորացման պարագայում իրավական և մասնագիտական հսկողության մեխանիզմները հստակեցման և կատարելագործման կարիք ունեն։ Այս և նման այլ խնդիրների լուծման նպատակով Սյունիքի մարզպետարանը 2018 թվականին հանդես կգա օրենսդրական փոփոխություններ կատարելու առաջարկություններով։

Կարևորագույն խնդիր է շարունակում հանդիսանալ համայնքների և նրանց մեջ մտնող բնակավայրերի կարողությունների շարունակական բարձրացումը։

2018 թվականին մարզպետարանի ուշադրության կենտրոնում կլինի համայնքային զարգացման ծրագրերի իրականացումը: Առավելապես ուշադրություն կդարձվի համայնքային ենթակառուցվածքների (ճանապարհներ, ջրամատակարարման, ջեռուցման, գազամատակարարման համակարգեր, կապի միջոցներ, սոցիալական և կրթական ենթակառուցվածքներ) վերականգնմանն ուղղված ծրագրերի վրա:

Տեղական ինքնակառավարման բնագավառի 2018 թվականի գերակայություններն են.

Համայնքների խոշորացման պարագայում էլ ավելի է կարևորվում համայնքների վարչական տարածքների մեջ մտնող յուրաքանչյուր բնակավայրի զարգացման խնդիրը, բնակավայրի կանխատեսելի հեռանկար ունենալու հանգամանքը։ Համայնքի զարգացման հեռանկարն ըստ բնակավայրերի պետք է հստակ կանխորոշված լինի՝ կապված նաև Կառավարության ապագա ծրագրերի հետ (օրինակ՝ բնակավայրի ճակատագիրը, հասարակության և պետության կարիքների համար սեփականության օտարման խնդիրները, որոշակի տարածքների մասով կառավարության հավակնությունները, դրանց նկատմամբ հանրային գերակա շահ ճանաչելու հարցերը և այլն)։ Այս կանխատեսելիությունն ապահովելու համար անհրաժեշտ է իրականացնել համայնքի տեղական ինքնակառավարման մարմինների և պետության փոխհամաձայնեցված գործունեություն։ 

Համայնքների զարգացման հնգամյա ծրագրերում և համայնքների բյուջեներում անհրաժեշտ է ապահովել յուրաքանչյուր բնակավայրի զարգացմանն ուղղված ենթածրագրերի առկայությունը և դրանց հասցեական ֆինանսավորումը։

Կարևոր է մարզի տարածաշրջանների երբեմնի գիտամշակութային և արտադրատեխնիկական պոտենցիալի վերականգնումը, համայնքների կողմից դիվերսիֆիկացված տնտեսության կազմակերպմանը նպաստելը, համակարգված համագործակցությունը համայնքային սփյուռքի ներկայացուցիչների հետ, գործարար միջավայրի բարելավումը և ձեռնարկատիրության խթանումը, բնապահպանական ծրագրերի իրականացումը, աջակցությունը գյուղատնտեսությանը, բնակարանային շինարարության խթանումը, աղբահանությունը և սանիտարական մաքրումը, հասարակական տրանսպորտի աշխատանքի կազմակերպումը, համայնքային ճանապարհային ցանցի վերանորոգումը, առանձին բնակավայրերի միջև նոր ճանապարհների անցկացումը (սկզբում առնվազն՝ խճապատ), գյուղական բնակավայրերի գազիֆիկացումը, զբոսաշրջության զարգացման խթանումը, երիտասարդության խնդիրների լուծմանն ուղղված ծրագրերի իրագործումը, ծնելիության և բազմազավակության խթանումը, հասարակական կյանքին հաշմանդամների մասնակցության խթանումը, համայնքում գործազրկության մակարդակի իջեցումը, բնակչության սոցիալական աջակցության ծրագրերը, մշակութային, մարզական կյանքի կազմակերպումը և այլն:

Այս ենթատեքստում Սյունիքի մարզետարանը շարունակելու է աջակցությունը համայնքներին` համայնքների զարգացման ծրագրերի իրագործման, առկա առաջնահերթ հիմնախնդիրների բացահայտման և դրանց լուծման գործում:

2018 թվականին՝

ՀՀ տարածքային կառավարման և զարգացման նախարարի հրամանի համաձայն մարզի համայնքներում կշարունակվի իրականացվել իրավական և մասնագիտական հսկողություն՝ տեղական ինքնակառավարման մարմինների գործունեության նկատմամբ: 
Միաժամանակ հսկողություն կիրականացվի համայնքներից ստացված  ավագանիների բոլոր որոշումների նկատմամբ: Կպահովվեն ոչ իրավաչափ որոշումների նկատմամբ ՀՀ օրենսդրությամբ սահմանված ընթացակարգերը:

«Հայաստանի Հանրապետության վարչատարածքային բաժանման մասին» ՀՀ օրենքում կատարված փոփոխության համաձայն 2017 թվականի ընթացքում Սյունիքի մարզի համայնքների միավորման արդյունքում ձևավորված նոր՝ 3 (Կապան, Սիսիան, Քաջարան) բազմաբնակավայր համայնքներում կշարունակվեն օրենսդրությամբ նախատեսված անհրաժեշտ գործընթացները։ Մեթոդական և խորհրդատվական օգնություն կցուցաբերվի այդ համայնքներին։
Մեթոդական օժանդակություն կցուցաբերվի նորընտիր տեղական ինքնակառավարման մարմիններին` իրենց լիազորությունների իրականացման հարցերում:

Մարզպետարանը, սահմանված կարգով, իր իրավասությունների շրջանակներում  ընթացք կտա տեղական ինքնակառավարման մարմինների կողմից բարձրացված հարցերին, անհրաժեշտության դեպքում համապատասխան առաջարկություններ և միջնորդություններ կներկայացնի ՀՀ կառավարություն և ՀՀ նախարարություններ:
Համակարգված աշխատանքներ կտարվեն համայնքապետարանների աշխատակազմերի հետ՝  համայնքային ծառայության մասին ՀՀ օրենսդրությամբ սահմանված ընթացակարգերի ամբողջական իրականացումն ապահովելու ուղղությամբ:

Մարզպետարանի՝ ըստ տարածաշրջանների, համայնքների ղեկավարների և աշխատակազմերի քարտուղարների հետ պարբերաբար կանցկացվեն  աշխատանքային խորհրդակցություններ, որոնց ընթացքում  կքննարկվեն  համայնքային ծառայության պաշտոների անվանացանկերում փոփոխություններ կատարելու անհրաժեշտության, թափուր պաշտոնների համալրման, մրցույթների և ատեստավորման գործընթացների  կազմակերպման, համայնքային ծառայողների անձնական գործերի վարման և համայնքային ծառայության մասին  ՀՀ օրենսդրությամբ սահմանված մյուս գործառույթների պատշաճ կատարման հարցերը:
Թափուր պաշտոնների համալրման գործընթացը կշարունակվի համայնքային ծառայության մասին օրենսդրությամբ սահմանված կարգով: 2018 թվականին թափուր պաշտոնների համալրման համար  կապահովվեն համայնքների կողմից մրցույթների հայտարարման և անցկացման գործընթացները։

Կապահովվի համայնքային ծառայության թափուր պաշտոնները համալրելու համար հայտարարված մրցույթների հրապարակայնությունը, աջակցություն կցուցաբերվի համայնքային ծառայողների վերաբերյալ տվյալների թարմացման և ճշգրտման աշխատանքներին: 
2018 թվականին աշխատանքներ կտարվեն տեղական ինքնակառավարման մարմիների գործունեության բարելավման ուղղությամբ: Համայնքների ղեկավարների  և աշխատակազմերի աշխատակիցների մասնագիտական գիտելիքների ու աշխատանքային ունակություների կատարելագործման նպատակով նրանց հետ, ըստ տարածաշրջանների (համայնքների, մարզպետարանի համապատասխան ստորաբաժանումների մասնագետների կողմից կշարունակվեն անցկացվել խորհրդատվական բնույթի սեմինարներ և խորհրդակցություններ:

Սեփական և արտաքին միջոցների ներգրավմամբ մարզի բոլոր 8 համայնքներն ապահովված են  համակարգչային տեխնիկայով, ունեն համայնքային կառավարման տեղեկատվական համակարգ, ՀԿՏՀ-ներն անմիջական փաստաթղթաշրջանառության հնարավություն ունեն Սյունիքի մարզպետարանի հետ: Համայնքների հետ էլեկտրոնային հեռահաղորդակցման ապահովման ու տեղեկատվության փոխանակման  օպերատիվության նպատակով ՀՀ տարածքային կառավարման և զարգացման նախարարության և մարզպետարանի օժանդակությամբ բոլոր համայնքները mta.gov.am տիրույթում ունեն էլեկտրոնային հասցեներ: 

Մարզի համայնքներում հանրային իրազեկման գործընթացն արդյունավետ և օրենսդրության պահանջներին համապատասխան իրականացնելու նպատակով  կշարունակվեն ձեռնարկվել միջոցներ «Տեղական ինքնակառավարման» և «Տեղեկատվության ազատության մասին» ՀՀ օրենքների պահանջների շրջանակներում տեղական ինքնակառավարման մարմինների գործունեության հրապարակայնության ապահովման ուղղությամբ: 
Մարզպետարանի կայքում պարբերաբար կարդիականացվեն համայնքների վերաբերյալ տվյալները (կհրապարակվեն  համայնքների ավագանիների կողմից ընդունված որոշումները և այլն):  

Աղբահանություն և սանիտարական մաքրում

2016թ–ին  աղբահանության ծառայություններ մատուցվել էին մարզի 6 քաղաքային համայնքներում, 2017թ.ին՝ 15 բնակավայրերում, 2018թ. պլանավորվում է աղբահանություն իրականացնել մարզի 33 բնակավայրերում: 2017թ-ին գործողության մեջ դրված «Մաքուր Հայաստան» ծրագրի շրջանակներում մարզում գրանցված 137 աղբատեղիներից փակվել են 83-ը, ևս 6-ը ենթակա են փակման, 48-ը կմնան հետագա շահագործման: 2016թ-ին աղբահանության ծառայությունների դիմաց հավաքագրվել է 197,0 մլն դրամ, 2017թ-ին 229.4 մլն դրամ, այն դեպքում, երբ 7 գյուղերում` լրացուցիչ, իրականացվել է  աղբահանություն: 2018թ-ին նախատեսվում է հավաքագրման մակարդակը հասցնել 284.6 մլն դրամի: 2016թ-ին հավաքագրված գումարները կազմել են ծախսերի 64,6%-ը, 2017թ-ին 73.9%-ը, 2018թ-ին այն կհասնի 79.7%-ի: 

9.3. ՔԱՂԱՔԱՑԻԱԿԱՆ ՀԱՍԱՐԱԿՈՒԹՅՈՒՆ 
2018 թվականին նույնպես՝ տարածքային կառավարման և տեղական ինքնակառավարման համակարգերի գործունեության կարևոր ուղղություններից մեկը պետք է լինի հասարակության լայն խավերի ընդգրկումը, մասնակցությունը մարզային և համայնքային զարգացման գործընթացներին:
2018 թվականի ընթացքում տարածքային կառավարման և տեղական ինքնակառավարման մարմինների առավել թափանցիկ գործունեությունն ապահովելու նպատակով, մարզպետարանի աշխատակազմի, ՏԻՄ-երի և մարզի հասարակական կազմակերպությունների ջանքերով, նախատեսվում է շարունակել հետևյալ միջոցառումները.

1) Մարզի տարածքում գործող ԶԼՄ-ների միջոցով պարբերաբար հաղորդումներ հեռարձակել` ներկայացնելով մարզպետի, մարզպետարանի և մարզային ենթակայության կազմակերպությունների գործունեությունը, գոյություն ունեցող հիմնախնդիրները և կատարվող ծրագրերը, պարբերաբար հրապարակել առավել լայն կիրառություն ունեցող օրենքների և նորմատիվ իրավական ակտերի, դրանցում կատարվող փոփոխությունների վերաբերյալ հաղորդագրություններ` տալով պարզաբանումներ և մեկնաբանություններ․
2) Պարբերաբար և համակարգված ձևով կազմակերպել մարզպետի և մարզպետարանի այլ ղեկավար պաշտոնյաների այցելությունները համայնքներ, որոնք պետք է ուղեկցվեն տեղական ինքնակառավարման մարմինների և համայնքի բնակչության հետ հանդիպում-քննարկումներով, որոնց ժամանակ մարզի առաջին դեմքերից բնակչությունը հնարավորություն կունենա ստանալ անհրաժեշտ տեղեկատվություն և բացատրություններ․
3) Հասարակական կազմակերպությունների և զանգվածային լրատվամիջոցների ներկայացուցիչներին էլ ավելի մասնակից դարձնել մարզի խորհրդի նիստերին, ինչպես նաև մարզպետարանում ձևավորվող հանձնաժողովների աշխատանքներին․
4) Հասարակական կազմակերպությունների և համայնքի ակտիվ հասարակական խմբերի ներկայացուցիչներին հրավիրել համայնքների ավագանիների նիստերին․
5) Կազմակերպել միջոռացումներ ուղղված համայնքների բնակիչների շրջանում իրավունքների և պարտականությունների մասին իրազեկության բարձրացմանը․
Իրականացնել ծրագրեր` ուղղված քաղաքացիների մասնակցության խթանմանը:
9.4. ԱՐՏԱԿԱՐԳ  ԻՐԱՎԻՃԱԿՆԵՐԻՑ ԲՆԱԿՉՈՒԹՅԱՆ ԵՎ ՏԱՐԱԾՔՆԵՐԻ ՊԱՇՏՊԱՆՈՒԹՅՈՒՆ

2018 թվականին կշարունակվեն միջոցառումներ ուղղված արտակարգ իրավիճակներից բնակչության և տարածքների պաշտպանությանը: Բնական և տեխնածին աղետների ժամանակ բնակչության պաշտպանվածության խնդիրները մշտապես կգտնվեն մարզպետարանի ուշադրության կենտրոնում: Միջոցներ կձեռնարկվեն մարզում բնական և տեխնածին աղետների ռիսկի նվազեցման համար պահանջվող միջոցառումների պատշաճ իրականացման համար: 2016թ. այս ուղղությամբ արդեն իսկ ՀՀ արտակարգ իրավիճակների նախարարության և ԱՌՆԱՊ հիմնադրամի հետ համատեղ աշխատանքներ են տարվել մարզում աղետների ռիսկերի նվազեցման ուղղությամբ:
Ոլորտում առաջնահերթ հիմնախնդիր է շարունակում մնալ քարաթափերի կանխարգելման հարցը: Հիմնախնդրի լուծման հարցում ՀՀ Սյունիքի մարզպետարանը կիրականացնի հետևյալ գործառույթները.

1) համայնքի ղեկավարի ներկայացմամբ բնագավառի համապատասխան ոլորտի պատասխանատու լիազոր մարմնին տեղեկատվության ներկայացում` քարաթափերի, դրանց հետ կապված արտակարգ իրավիճակի կամ վտանգի մասին

2) անվտանգության ապահովմանն ուղղված առաջնահերթ միջոցառումների կազմակերպում
3) գույքագրման, միջոցառումների ծրագրերի մշակման և համապատասխան ոլորտի պատասխանատու լիազոր մարմնին ներկայացման աշխատանքների կազմակերպում
4) ՀՀ կառավարության կողմից ‎‎ֆինանսավորվող աշխատանքների իրականացման կազմակերպում:
X.   ՄՇՏԱԴԻՏԱՐԿՄԱՆ ՀԱՄԱԿԱՐԳ 
Մարզի 2018 գործունեության ծրագրի համար կարևորվում է իրականացվելիք միջոցառումների մշտադիտարկումը: Մշտադիտարկման համակարգը կվերահսկի ծրագրի կատարումը և կամփոփի 2018 թվականի գործունեության արդյունքները:

2018 գործունեության ծրագրի մշտադիտարկման  համակարգը ներառում է այն բոլոր ցուցանիշները, որոնք հնարավոր կլինի գնահատել մարզային մակարդակով: 

        Ծրագիրը մշտադիտարկման կենթարկվի մարզի վարչակազմի կողմից` առաջընթացի և ՄԶՌ նպատակներին հասնելու առումով: 

Մշտադիտարկման տարեկան հաշվետվությունը կամփոփի տարվա ընթացքում նախատեսված բոլոր միջոցառումների արդյունքները:  Այն կներառի հետևյալ գլխավոր բաժինները. 

1) տարեկան ծրագրի շրջանակներում իրականացված  միջոցառումները, կատարված  ծախսերը  և  արդյունքները,

2) հաջորդ տարվա հիմնախնդիրները, այդ թվում` քաղաքականությունների ուրվագծումը: 

Մշտադիտարկման տարեկան հաշվետվությունը պատրաստելուց հետո կկազմակերպվի ծրագրի արդյունքներն ամփոփող խորհրդակցություն, որին կմասնակցեն ինչպես մարզի խորհրդի, այնպես էլ քաղաքացիական հասարակության և շահագրգիռ  կազմակերպությունների ներկայացուցիչները: 
XI. ՀՀ ՍՅՈՒՆԻՔԻ ՄԱՐԶԻ 2018 ԹՎԱԿԱՆԻ ԳՈՐԾՈՒՆԵՈՒԹՅԱՆ ԾՐԱԳՐԻ  ՖԻՆԱՆՍԱՎՈՐՈՒՄԸ 

ՀՀ Սյունիքի մարզի 2018 թվականի գործունեության ծրագրի իրագործման  նպատակով պահանջվող ֆինանսական միջոցները և դրանց ծախսման ուղղությունները գնահատվել են. արդյունքում  նախատեսված ծրագրերի  արժեքը  կազմում  է  104,01 մլրդ. դրամ, այդ թվում՝ մասնավոր ներդրումներ՝  51,94 մլրդ. դրամ,  ՀՀ պետական բյուջեի միջոցներ` 50,51 մլրդ. դրամ,  համայնքային ներդրումներ`  874.6 մլն. դրամ և միջազգային ու դոնոր կազմակերպությունների միջոցներ՝ 692.4 մլն. դրամ:      
Ծրագրի տրամաբանական հենքը ներկայացված է հավելված 1-ում, ծրագրով նախատեսված միջոցառումների ցանկը` հավելված 2-ում, իսկ ոլորտների ամփոփ ֆինանսավորումը՝  հավելված  3-ում:

